Govor Rektora Univerziteta u Tuzli prof. dr. Džeme Tufekčića na 

Svečanoj akademiji povodom 30 godina Univerziteta u Tuzli


Dame i gospodo; uvaženi gosti;

Poštovane kolegice i kolege; 

Dragi prijatelji,

Veliko mi je zadovoljstvo pozdraviti vas na ovoj Svečanoj akademiji u povodu Dana Univerziteta u Tuzli. Danas obilježavamo tridesetu godišnjicu našeg Univerziteta i kako je to kod nas postala praksa, ova je ceremonija uglavnom posvećena studentima, i to onim najboljim. No, ovo je prilika sjetiti se i naše univerzitetske historije, sjetiti se tih vremena sredinom prošlog stoljeća, kada su entuzijasti, ljudi s vizijom, kolege velikih ideja i naprednih pogleda osnivali visokoškolske institucije na ovim prostorima.

Univerzitet u Tuzli je osnovan na današnji dan prije trideset godina, no tradicija visokog obrazovanja u Tuzli započela je otvaranjem Više rudarske škole 1958. godine. Tehnološki fakultet, kao prvi fakultet u Bosni i Hercegovini izvan Sarajeva, osnovan je 1959. godine. Šezdesete godine prošlog stoljeća, kao i u ostatku Evrope, donijele su i u Bosnu i Hercegovinu povećanu potrebu za visokim obrazovanjem i akademskim učenjem. One su prošle u otvaranju fakulteta u regionalnim centrima, koji su svi pripadali Univerzitetu u Sarajevu, što je sredinom sedamdesetih rezultiralo osnivanjem tri univerziteta koji su uspostavljeni na regionalnom principu: Univerzitet u Banjaluci 1975., Univerzitet u Tuzli 1976. i Univerzitet Džemal Bijedić u Mostaru 1977. godine. 

Svi ti univerziteti, pa tako i Univerzitet u Tuzli su nastali na klasičnoj tadašnjoj matrici – kao regionalni univerziteti oslonjeni na lokalnu privredu i lokalne potrebe. Na početku svoga djelovanja, Univerzitet u Tuzli je bio uglavnom tehnički univerzitet. Tehnički fakulteti i instituti oslonjeni na industriju u ekspanziji, bili su veoma razvijeni. No, 1976. godine se osnivaju Medicinski i Ekonomski fakultet, a 1993. godine Pedagoška akademija prerasta u Filozofski fakultet. Ova dva događaja su simbolička prijelomnica u koncepcijskom zaokruživanju Univerziteta u Tuzli u univerzitet općeg tipa. Iz Filozofskog fakulteta su poslije, 2002. godine, izrasla još dva  fakulteta: Prirodno-matematički fakultet, i Fakultet za tjelesni odgoj i sport, a prije dvije godine su osnovani Pravni i Farmaceutski fakultet, tako da se danas na Univerzitetu u Tuzli izučavaju gotovo sve nauke. 

Početkom devedesetih godina prošlog stoljeća Univerzitet u Tuzli je imao pet fakulteta i jednu višu školu, te ukupno oko 2.500 studenata, ali i sedam naučnih instituta u svom sastavu. Univerzitet danas ima 13 fakulteta, 44 studijska odsjeka i oko 20 hiljada studenata, oko 750 zaposlenih i oko 250 vanjskih saradnika, a samo u prvu godinu dodiplomskog studija ove akademske godine upisano je više od  4 hiljade studenata. U proteklih godinu dana na Univerzitetu u Tuzli diplomiralo je više od hiljadu studenata. Izrasli smo u veliki sistem, prepoznatljiv u okruženju po jedinstvenom organizacijskom modelu.

Univerzitet u Tuzli je jedini integrirani univerzitet na Balkanu i to je ono što ga čini posebnim. Univerzitet je dobro organiziran i predan je reformama. Integrirani univerzitet je izvedenica autonomije, jer samo univerziteti koji su sposobni djelovati kao jedinstvene ustanove mogu uspješno djelovati u društvu znanja i u novim izazovima stvaranja zajedničkog Evropskog akademskog prostora i Evropskog istraživačkog prostora.

Mi na Univerzitetu u Tuzli smo veoma uspješno okončali organizacijsku reformu i sada smo u fazi akademske reforme koja se provodi na načelima bolonjskog procesa i koja će nas staviti u kontekst visokog obrazovanja Evrope. Zbog toga je ona naš strateški cilj najvišeg prioriteta. Akademska reforma je izuzetno složena i ona se bazira na velikom broju procesa. Mi smo uspješno uveli ECTS, uvodimo kulturu kvaliteta na Univerzitet, nastavni sadržaji su modernizirani, skraćena je dužina trajanja studija, kadrovsko snaženje Univerziteta je utjecalo na sadržaj nastave na najbolji mogući način. Počelo se s ozbiljnim planiranjem kadrova, tako da se Univerzitet značajno kadrovski konsolidirao provodeći kadrovsku strategiju oslanjanja na mlade kadrove. Osim kadrovske, započeli smo i fizičku obnovu Univerziteta: informatizacija je ušla u poodmaklu fazu implementacije, obnavljamo laboratorije i uspostavljamo nove, a za velike probleme koje Univerzitet ima s prostorom tražimo rješenja. Nije nebitno istaknuti da je Univerzitet zadobio podršku okruženja, kako vlasti, tako i lokalnih partnera, te međunarodne zajednice.

Mi kao univerzitet svoju odgovornost demonstriramo predajući društvu mlade intelektualce. U petak, 24. novembra ćemo promovirali 795 diplomca i 71 magistra nauka. Petnaestog decembra ćemo promovirati 21 doktora nauka, a ove godine smo već promovirali 14 doktora, te više od 200 studenata. Danas ćemo predstaviti 353 najbolja studenta Univerziteta. Njih devedeset četvero je prošle godine položilo sve ispite s ukupnim prosjekom većim od 8,50. 229 studenata je prošlu godinu položilo s prosjekom ocjena većim od 9 njih 17 je imalo prosjek 10,0! A danas ćemo upoznati i 30 zlatnih studenata. Eto, na taj način Univerzitet u Tuzli demonstrira odgovornost prema društvu i s punim pravom traži akademsku i finansijsku autonomiju. Sva ostala bolonjska pitanja su onda do nas samih.

Možda je porast broja naših zlatnih studenata najbolji pokazatelj rasta Univerziteta. Zlatni studenti su diplomci koji završe fakultet bez da gube ijednu godinu, a ukupni prosjek ocjena im je veći od 9. Prije četiri godine imali smo 6 zlatnih studenata, godinu nakon toga ih je bilo 14, pa 13, a prošle godine je dodijeljeno 19 zlatnih plaketa. Ove godine smo u prilici promovirati čak 30 zlatnih studenata. Oni su najbolji dio našega društva – mladi vrhunski stručnjaci koji su pokazali izvrsne rezultate. Oni su budućnost ovoga univerziteta, ali i ovoga društva.

Dame i gospodo, kolegice i kolege,

Svaki univerzitet, iznad svega mora biti orijentiran prema budućnosti. Promjene koje smo započeli provodimo sami i to zbog našeg dobra, zbog naših studenata, zbog naše budućnosti. Reforma Univerziteta u Tuzli je naš posao. Očekivati od države da provodi reformu je iluzija. Zakon o visokom obrazovanju u Bosni i Hercegovini se već godinama bezuspješno pokušava usvojiti. Više je nego očigledno da obrazovanje i nauka nisu prioriteti državne politike. Zbog toga nije realno očekivati da će nam država kao naš glavni financijer osigurati pristojan životni standard, novu opremu u našim  laboratorijima, pune biblioteke novih knjiga, sredstva za odlazak na kongrese u inostranstvo i da ćemo se mi onda posvetiti našim nastavnim i naučnim obavezama, ali raditi nam je na tome sinergijski sa svim nivoima iz okruženja.

Naravno da ćemo mi biti uporni i istrajni u našim traženjima, u insistiranju na postizanju europskih standarda visokog obrazovanja. No, moramo početi i sami kontribuirati u razvoju Univerziteta. Kontakti s privredom i lokalnom zajednicom se moraju intenzivirati. Uspavani naučno-istraživački rad moramo razbuditi. Koncept budućeg razvoja Univerziteta u Tuzli mora biti zasnovan na povećanju prihoda od primijenjenih istraživanja i na povećanoj razmjeni s biznis sektorom. Svjestan sam da to nije lako postići, privreda se tek obnavlja i pokreće, a položaj nauke u Bosni i Hercegovini je danas na nedopustivo niskom nivou. No, dvosmjerna veza univerziteta i privrede, u kojem univerzitet pomaže pokretanju privrede, a privreda pomaže razvoju univerziteta je sigurno formula uspjeha.

Mi moramo pokrenuti stvari s mrtve tačke. Danas javni izvori za financiranje naučnoistraživačkog rada uopće ne postoje. Istraživačke institucije u ratu su potpuno razorene i nisu bile predmetom ulaganja za postratni oporavak. Privatni sektor tek simbolično ulaže u naučnoistraživački rad. Saradnja industrije i univerziteta u istraživačko-razvojnim projektima nije na zadovoljavajućem nivou, prije svega zbog nemoći neoporavljene industrije. Preduzeća vrlo malo ulažu u apsorpciju novih tehnologija zbog istog razloga. Strane direktne investicije su niske i nisu donijele tehnološki transfer. Prije rata znatno licenciranje stranih tehnologija nije obnovljeno poslije rata. Intelektualna svojina nije zaštićena, država nema strategiju informatizacije, a ukupni troškovi istraživanja i razvoja koji su prije rata dostigli 1,5% GDP sada ne postoje čak ni kao stavka oficijelne državne statistike. 

Naš je posao da mijenjamo ovu situaciju. Univerzitet u Tuzli je prije rata u svom sastavu imao 7 naučnih instituta i bio je izrazito orijentiran prema istraživanjima. Danas u svom sastavu nema uopće naučne institute i fokusiran je na nastavu koja je doživjela veliku ekspanziju. U realizaciji nove strategije razvoja Univerziteta u Tuzli, mi uspostavljamo 6 naučnih instituta i njihovo osnivanje je u toku. Oni će biti osnovne kontaktne tačke koje će generirati naučni razvoj Univerziteta u Tuzli, ali i razvoj naučnih potencijala u Tuzlanskom kantonu, Regiji sjeveroistočna Bosna i cijeloj Bosni i Hercegovini.

Sagledavajući naše resurse, veoma je lako primijetiti da mi imamo najvredniji resurs – ljude. Mi danas promoviramo 353 najbolja studenta Univerziteta u Tuzli. Oni su budućnost ovoga univerziteta i oni će Bosni i Hercegovini pomoći da razvojem ekonomije znanja preraste iz kruga nerazvijenih država u krug razvijenih. Znanje je danas najvredniji resurs, a njegov nositelj je čovjek. Danas, na 30. godišnjicu Univerziteta u Tuzli smo ponosni da vam prezentiramo ovako veliki broj najboljih studenata.

U tom bi duhu i zaključio. S velikim optimizmom gledam na budućnost Univerziteta u Tuzli.

U ljubavi prema ljudima, u ravnoteži s prirodom, na sreću čovječanstva!

Kolegice i kolege, cijenjeni profesori, dragi studenti,

Sretna vam 30. godišnjica Univerziteta u Tuzli!

